
РАДИАЛДЫ ХРОМАТОГРАФИЯ КӨМЕГІМЕН ОРГАНИКАЛЫҚ ЗАТТАРДЫ АНЫҚТАУ ӘДІСІ

Теориялық бөлім. Хроматография – қоспадағы заттарды бөлу және талдау үшін қолданылатын физика-химиялық әдіс. Бұл әдіс заттардың қозғалмалы (мобильді) және тұрақты (стационарлы) фазалармен әртүрлі әрекеттесуіне негізделген. Хроматография кезінде заттар стационарлы фаза арқылы қозғалмалы фазаның әсерінен бір-бірінен бөлінеді. Бұл әдіс арқылы қоспадағы компоненттерді сапалық және сандық жағынан анықтауға болады.  Хроматография зертханалық тәжірибелерде, тағам, медицина, экология және фармацевтика салаларында кең қолданылады. Жұқа қабатты хроматография мен газды хроматография — хроматографияның кең тараған түрлерінің бірі. Хроматография арқылы түссіз заттарды да арнайы детектор немесе ультракүлгін жарық көмегімен бақылауға болады. Қарапайым мысал ретінде, радиалды хроматографияда бояғыштар қағазда шеңберлерге бөлініп көрінеді. Бұл әдіс - жылдам, тиімді және жоғары дәлдікпен жұмыс істеуге мүмкіндік береді. Хроматографияның түрлеріне мыналар жатады:
· Радиалды хроматография
· Жұқа қабатты хроматография
· Бағаналы хроматография
· Газды хроматография
· Сұйықтық хроматография
· Жоғары тиімді сұйықтық хроматографиясы 
· Иондық хроматография
· Гель-фильтрациялық хроматография
· Аффинді хроматография
Радиалды хроматография - бұл қоспа заттарды арнайы адсорбент бетінде, ортасынан шетіне қарай қозғалатын еріткіш ағынында шеңберлік зоналарға бөліп көрсету әдісі.
Егер арнайы дөңгелек пластинка болмаса, бұл әдісті фильтрлі қағазда жүргізуге болады. Бұл тәсіл әсіресе оқу және демонстрациялық мақсаттарда өте тиімді.
Қағазда радиалды хроматография - қарапайым, қолжетімді, көрнекі тәжірибе. Бұл әдіс заттардың бөліну заңдылықтарын үйренуге және хроматография принциптерін түсінуге жақсы мүмкіндік береді.
Қажетті құрал-жабдықтар:
	Құрал
	Сипаттамасы

	Фильтрлі қағаз (дөңгелек)
	Стационарлы фаза

	Фломастерлер/сия/өсімдік сығындылары
	Зерттелетін заттар

	Су, этанол, ацетон
	Мобильді фаза (элюент)

	Пипетка немесе тамызғыш
	Тамызу үшін

	Петри табақшасы немесе стакан
	Камера ретінде

	Сызғыш
	Зоналарды өлшеу

	Қарындаш
	Белгілеу үшін



Жұмыс барысы (жұмыс реті):
1. Фильтрлі қағазды (дөңгелек пішінде) алыңыз.
2. Ортасын қарындашпен белгілеңіз (нүкте қойыңыз).
3. Зерттелетін затты (мысалы, түрлі түсті фломастермен) ортасына бір тамшы жағыңыз.
4. Қағазды Петри табақшасына немесе жалпақ ыдысқа орналастырыңыз.
5. Элюентті (мысалы, су немесе этанол) қағаздың ортасына аздап тамызыңыз.
6. Элюент қағазға ортасынан шетіне қарай тарала бастайды.
7. Компоненттер әртүрлі шеңберлік зоналар түрінде бөлінеді.
8. Тәжірибе толық аяқталған соң қағазды кептіріңіз, нәтижені бақылаңыз.
9. Компоненттердің түстерін, диаметрін, орналасуын сипаттаңыз.
Нәтижені өңдеу
· Әр компоненттің түсі мен таралу аймағы жазылады.
· Қосымша есептеулер (қаласаңыз) жүргізуге болады:
Компоненттің радиусы, зоналардың салыстырмалы кеңдігі, еріткіш әсері.
Тапсырма. Қағаз хроматографиясын жүргізу арқылы зерттелетін қоспаның компоненттерін бөліңіз. Хроматограммадағы зоналарды сипаттаңыз (түс, қашықтық). Элюент түріне байланысты заттың бөлінуіне әсерін талдаңыз. Зерттеу нәтижесін кесте түрінде ұсыныңыз.

Бақылау сұрақтары:
1. Радиалды хроматография әдісі қандай құбылысқа негізделген?
2. Неліктен заттар әртүрлі шеңберлік зоналарда бөлінеді?
3. Мобильді фазаның құрамы заттың таралуына қалай әсер етеді?
4. Фильтрлі қағаз қандай қызмет атқарады?
5. Радиалды хроматография мен жұқа қабатты хроматографияның айырмашылығы неде?
6. Қандай заттармен жұмыс істеуге қауіпсіз?
7. Егер екі компонент бірдей шеңберде орналасса, бұл нені білдіреді?
8. Элюент ретінде неге тек су емес, басқа еріткіштер де қолданылады?


